
Kolding, 10. Marts 1559
Dronning Dorothea til Mogens Gyldenstjerne.

Anbefalingsskrivelse for Laurits Stapel fra Haderslev.

Dorothea vonn Gotts gnadenn königin zu Dennemarken
vnnd Norwegenn, geborn zu Sachssen etc.,
hertzogin zu Schleßwig, Holstein etc.,
witwe.

Vnsern gnedigsten gruß zuuorn. Ernuhester vnnd erbar besunder lieber, nachdem kegenwertiger brifszeiger
Laurentz Stapel von Haderslebenn ein zeitlangk seinen freyen tisch vnnd vnderhaltt mit den xij studentten,
alse vffm schlosse verordent, auß verschaffung Paul Witfelttens. 560 gehaptt, vnnd er nun ein zeithero bej
seinenn eltern gewesenn, besorgtt er, das jhme mitler weill jnn deme verhinderung möchte geschehen sein.
Hatt vns derwegenn vhm gnedigste furdernus an euch vnderthenigst angelangt vnd gebethenn, die wir jme
dann wegenn seiner eltern aus gnaden nicht habenn weigern wollenn. Vnd gesinnenn demnach an euch
gantz gnedigst, jhr wollet vns zu besonderm gnedigsten gefallen disem Laurentz Stapel mit gunstiger
furderung erscheynenn vnd verfugenn, das er daselbst vfm schlosse vnder den xij studenten frey kost vnd
vnderhaltung, wie er zuuor gehapt, haben vnnd bekommenn muge. Wann wir auch mit dem schirstenn an
vnsern vielgliebten sohn, denn erwelten könig etc., gelangenn, wollen wir s. 1. auch darumb freuntlich
begrussen; versehen vns, sein 1. werde vnns in deme nicht weyger sein. Jr wollett vnserm gantz gnedigstem
vertrawenn nach euch hirinne vhm vnsern willen vnbeschwert erzeigenn, das wollen wir mit gunst, gnadenn
vnd allem gutten vhm euch hinwider zu beschuldenn gneigt. Datum Coldingenn denn x. tag marcij anno etc.
lix.

(Bagpaa: Seglet og Udskriften:)

Dem ernuhesten vnd erbarn, vnserm besundern lieben ern Mangnus Guldenstern, rittern, stathalter zu
Coppenhafen etc.

